
Rezime/Abstract

Rimska vojna utvrđenja na tlu današnje Bosne i Hercegovine u antičkom periodu imala su značajnu ulogu u uspostavii
održavanju rimske vlasti. Tokom rimske vladavine bosanskohercegovački prostori doživjeli su preobražaj u svim sferama
života. Da bi osvojili prostore koje su naseljavali Iliri, rimskim vlastima je glavni oslonac bila vojska. S tim u vezi,
Rimljanima je bilo neophodno graditi vojna utvrđenja. Ona su imala veoma važnu funkciju, tim više što su
bosanskohercegovački prostori i njegovo stanovništvo pružalo odlučan otpor Rimskom carstvu.Funkcija rimskih vojnih
utvrđenja ogledala se u pokoravanju, pacifikaciji i romanizaciji stanovništva, nadgledanju rimskih cesta i prometnica,
osiguravanju nesmatane eksploatacije rude i osiguravanju privrednih imanja. Na prostoru današnje Bosne i Hercegovine u
rimsko doba građene su razne vrste i tipovi utvrđenja. S obzirom na mnoge faktore koji su uticali na izgradnju rimskih
vojnih utvrđenja, postoji jasna razlika između vojnih utvrđenja izgrađenih na prostoru pojedinih geografskih cjelina. Svaka
od njih posjeduje specifičnu karakteristiku, koja jasno ukazuje da je Rimsko carstvo posebnu pažnju posvećivalo
osiguravanju nesmetane eksploatacije prirodnih bogatstava. Međutim, od vremena dominata pa sve do provala Slavena i
Avara rimska vojna utvrđenja sve više poprimaju oblik ranosrednjovjekovnih gradova. Njihovo postojanje se svodilo na
dograđivanje ranijh utvrđenja iz vremena principata, posebno kad je riječ o vremenu Justinijana. U naletu rušilačkih
pohoda avarskih i slavenskih masa, veliki broj rimskih vojnih utvrđenja je porušen a samo mali dio je ostao netaknut.

